
Ed. 425. Nefndarálit [101. máll
um frv. til 1. um heimild fyrir ríkisstjórnina til að selja landræmu úr Öskjuholts-
landi í landsveit.

Frá minni hl. landbúnaðarnefndar.

Nefndin hefur rætt málið á nokkrum fundum, og einstakir nefndarmenn hafa
leitað sér upplýsinga um málið hjá kunnugum mönnum. Ekki hefur þó nefndin getað
orðið sammála. Meiri hluti vill samþykkja frumvarpið án breytinga, en undirritaður
minni hl. telur ekki tímabært að samþykkja frumvarpið nú, málið þurfi að rannsak-
ast og upplýsast fyrst.

1 frumvarpinu er ríkisstjórninni heimilað að selja bóndanum á Skarði í Land-
sveit þá spildu af landi Öskjuholts. sem liggur utan við sandgræðslugirðinguna og
npp að Skarðslandi. Hér mun vera átt við þrihvrnu úr landi Öskjuholts, sem liggur
meðfram sandgræðslugirðingunni frá Skarðsf'jalli upp Landið, enda þótt ekki liggi
nema nokkur hluti af þvi upp að Skarðslandí, heldur Yrjalandi. Um stærð þessa
lands er óvíst. Sumir telja það mjög lítið, en aðrir allt að 300 ha meðfram sand-
gærðslugirðingunni, virðist það vera nokkuð yfir 5 km á lengd (að Síðunesi), og
má segja, að það sé grunnlína í þríhyrningi. Hæð þrihyrningsins er óviss, þar sem
merki eru ekki sýnd á kortum" en mun vera milli 1 og 2 km. Eitt sem ég tel, að þurfi
að liggja fyrir áður en land þetta er selt, er upplýsingar um stærð þess og gæði, en
mér er sagt, að hér sé um valllendis heiðargróður að ræða og fremur gott beitiland
fyrir sauðfé.

Það er þó ekki þetta, sem máli skiptir fyrir mig, heldur hitt, að mér er sagt, að
innan sandgræðslugirðingarinnar sé landið að gróa upp. Þannig eru lánaðar slægjur
árlega úr Stóruvallalandi, og enginn vafi er it, að sú jörð er orðin byggileg. Klofi er
byggður, og mér er tjáð, að eyðibýlið Mörk, sem sandgræðslan mun hafa keypt af
Vigfúsi Guðmundssyni, sé senn orðið svo gróið, að þar fáist næg hey handa meðalbúi
eða vel það. En beitiland er þar ekkert. Þá liggur þetta Öskjuholtsland að Merkur-
landinu, og er langhægast að nota það sem beitiland frú Mörk, enda ekki annað beiti-
land að hafa fyrir bónda, sem þar byggi, sérstaklega ef hann vildi hafa sauðfé, sem
hann ekki fengi að hafa innan sandgræðslugirðingarinnar. Ég vil því láta athuga
málið frá þessu sjónarmiði, áður en heimilað er að selja land þetta, -- athuga,
hve Merkurlandið er gróið og hvort bóndi á Mörk mundi ekki þurfa þetta land til
beitar, þegar Mörk byggist aftur.

Enn er á það að líta, að þetta land nýtist lítt frá Skarði. Það liggur langt frá
bænum og upp að landi Yrja og Skarðs inn í heiði, þar sem það nýtist aðallega til
sauðfjárbeitar. Eftir að flytja varð Skarðsbæinn undan sandinum og hann var færður
þangað, sem hann stendur nú, þá vantar beitiland heima við bæinn og það svo, að
mikill bagi er að fyrir Skarðsbóndann. Enn hefur hann notið þar lands, sem sand-
græðslan á og hefur verið utan girðingar sandgræðslunnar, en sé þar girt á mörk-
um, tapar Skarð nytjum af landinu og jafnvel, að því er sumir segja, horni af túninu.
Og þá er Skarð illa sett. Ég tel því, að það þurfi að athuga st í heild, hvernig land
það, sem sandgræðslan á utan girðingar og innan, verði notað og þá sé tekið til
athugunar, hvort það geti ekki komið til mála að skipta því öðruvísi milli jarða en
nú er gert, eða ráð er fyrir gert í frumvarpi þessu. Allt þetta tel ég, að eigi að athug-
ast sem allra bezt af sandgræðslustjóra - og ef til vill líka öðrum -- og að þeim at-
hugunum loknum taka málið upp aftur til þeirrar lausnar, er þá reyndist heppilegust.

Ég get því ekki lagt til, að frumvarpið verði samþ. nú, en legg til, að því sé
vísað til ríkisstjórnarinnar til frekari undirbúnings, en náist ekki samkomulag
um það, þá sé frumvarpið fellt.

Alþingi, 4. marz 1949.
Páll Zóphóníasson.


